BA CISSOKO (Guinea)

Kumuelewa BA Cissoko, kwanza inabidi uelewe alikotokea. Mwanamuziki huyu mzaliwa wa Guinea ni kielelezo cha historia ya muziki wa huko alikotokea. Ba Cissoko anatoka katika familia ya mwanamuziki, akiwa mtoto wa mwisho katika familia hiyo Ba Cissoko ana uwezo mkubwa wa kupiga vyombo mbalimbali vya kitamaduni. Cissoko hakufikira kuuacha utamaduni wa kwao au kuwa kama wale wanamuziki wengine wa waliothubutu kuugeuza utamaduni wao kuwa kitu kingine. Mwaka 2010 ni kielelezo cha mafanikio yake tangu huko alikoanzia. Mwanamuziki huyu kotoka Guinea amefanikiwa kujijengea jina nchini mwake na Afrika kwa ujumla. Pamoja naye binamu zake wawili; Kourou ambaye naye ni mzoefu wa kucheza vyombo mbalimbali vya muziki na Sekou ambaye pia ni mtaalam wa kucheza kora, wakiambatana na Abdoulaye Kouyate mpiga gitaa na wengine wanatosha kulitawala jukwaa kwa muziki wao uliochanganywa na vionjo vya reggae na pop na kukuacha hoi.
MALICK PATHE SOW (Senegal)

Malik Pathe Sow ni mzaliwa wa Senegal, akiwa anatokea kwenye ukoo mkubwa wa laawbe. Maliki amekua, akiwa anasikiliza na kuufuatilia muziki wa kwao huo Senegal ujulikanao kama Fula. Akiwa anafuata nyayo za gwiji Baaba Maals, alihamia Belgium katika harakati za kutafuta maisha. Maliki amezunguuka sehemu mbalimbali kimasomo, kama vile Ubelgiji, Netherlands, Uingereza, Ufaransa, Ujerumani, Italia, Czech na Canada. Jina lake limeheshimika baada ya yeye kuonekana katika matamasha makubwa kama Tamasha la Sfinks (Ubelgiji), WOMAD (Uingereza) Couleur Café(Brussels) na Blues sur Seine (Paris).
Katika albam yake mpya ijulikanayo kama Maayo Men Malick, mwanamuziki huyu amejitahidi kubeba vionjo vya Kisenegali, ikiwa na muziki ambao unaonekana kudumu kwa muda mrefu. Albam hiyo iliotengenezwa kwa vyombo mbalimbali vya muziki wa kisasa na kitamaduni inaweza kudumu kwa miongo kadhaa bila kuchuja utamu wake. Albam hiyo ya Malick imejenga picha na kueleza kwa uwazi maisha ya kila siku ya alikotokea. 
TAUSI WOMENS TAARAB (Zanzibar)

Kundi jipya la taarab la wanawake watupu Tausi Taarab Orchestra lililoundwa mwaka 2009 kwa makusudio ya kudumisha utamaduni wa muziki wa taarab asilia limeonyesha mapinduzi kwa kuwakilishwa na wanawake watupu wa shoka. Zikikumbukwa enzi za Siti Bint Saad  ajulikanaye kama ‘mama wa taarabu’ wa miaka ya 1920, alifanikiwa kutunga tungo nyingi za taarab asilia iliyotokea kupendwa mno, tangu hapo wanawake wengi wenye uwezo wa kutunga na kughani wameibuka na kumuenzi, nakuifanya aina hiyo ya muziki kuwa maarufu huko Zanzibar.

Katika muda Fulani kumetokea makundi mengi yaliyodumisha taarabu hiyo asilia kama vile Ikwani Safaa Musical Club, Nuru el Ayoun, Sahib el Ar, Royal Air Force na Navy Group yaliyovuma katika miaka ya 1960. Hata hivyo vikundi vyote hiyo kipindi hicho hata kama wanawake walijidhatiti wenyewe kulikuwepo na mwanamme ndani yake aliyecheza vyombo vya muiziki, huku wanawake wakighani.
Sasa kwa mara ya kwanza katika historia, kikundi cha wanawake wa tupu kutoka Zanzibar, Tausi Women’s Taarab, wakiwakilishwa kila sekta na mwanamke, waimbaji, watunzi, na hata wapiga vyombo vya muziki, wote wanawake, watatumbuiza katika Tamasha la 7 Sauti za Busara Zanzibar.
THANDISWA (South Africa)
Tangu awali, Thandiswa Mazwai amekuwa mstari wa mbele kutafuta mabadiliko. Thandiswa aliyezaliwa Transkei,  na kukulia Soweto miaka ya 1980, kipindi ambacho vurugu za kutafuta mabadiliko, ya kuwa huru kikiendelea, naye yeye akiwa anashuhudia harakati za baba yake ambaye alikuwa mwandishi wa habari enzi hizo.  Kuzungukwa na rundo la vitabu na mishemishe za kisiasa ndiko haswaa kulikochochea alipo hii leo. 
Thandiswa amejipatia umaarufu kwa kuwa mwimbaji bora na mtuzi bora wa nyimbo zilizogusa jamii kutoka katika kundi la Bongo Maffin lililojinyakulia tuzo kadhaa. Kundi hilo liliobatizwa na mashabiki kuwa ‘sauti mpya ya Afrika ya kusini’lilikuwa miongoni mwa makundi ya mwanzo ya  Kwaito. Likiwa na mchanganyiko wa vionjo vya hiphop. Reggae na house ndani ya muziki wa Afrika kusini kundi hilo limejipatia umaarufu mkubwa hasa kutokana na bidii ya Thandiswa aliyetunga tungo za kisisasa na kuimba kwa utajiri wake wa sauti.
Kundi hilo maarufu Afrika ya kusini, limewahi kutumbuiza sehemu mbalimbali duniani ikiwa ni pamoja na kupanda jukwaa moja na mwanamuziki wengine wakongwe kama Stevie Wonder, Marley clan, Chaka Khan, Sean Paul, Steel Poulse na wengine wengi.

Mwaka 2004, akidai bado yuko kundini, Thandiswa aliachia albam yake binafsi iliyojulikana kama Zabalaza. Albam hiyo iliyobeba vionjo vya Kiafrika kidogo, gospel, jazz na kwaito, ilisambaa Afrika, Europe na Japan na kumpatia tuzo mbalimbali ikiwa ni pamoja na tuzo ya kora kama mwanamuziki bora wa kike 2004 na tuzo ya SA kama albam bora yenye vionjo vya Afrika pamoja na tuzo ya mwanamuziki bora wa kike 2005.

“Sikuwa na haraka ya kutoa albam binafsi,” anaelezea, “Mpaka pale nilipohitajika kufanya hivyo, na najisikia furaha kuwa nilichukua uamuzi huo, kwangu mimi albam hii inaniwakilisha mimi, ni kazi ambayo niliifanya kwa ustadi,”

“Niliamua kuunda bendi ya watu wasiojilikan kabisa,” Thandiswa anaelezea. “kuna vipaji lukuki ambavyo vinasubiri kuzinduliwa, mimi nimefanikiwa kimaisha ya muziki na ndoto zangu zimetimia, kwakuwa kuna watu waliniwezesha, sasa namimi nataka kuwawezesha wengine na kuwapa nafasi ya kufikia malengo na ndoto zao. Kwa hivyo sote tutatengeneza maisha kupitia muziki,”
2009 albam ya pili ya mwanamuziki huyo iliingia mtaani, albam hiyo aliyoipoa jina la ibokwe imefanya vizuri mno sokoni ndani ya wiki sita tu tangu kuingia mtaani.

MIM SULEIMAN (Zanzibar)

Mim Suleiman sio jina geni Zanzibar. Amezaliwa kisiwani humo na kukulia Kishangani. (Stone Town) ambako alipata elimu yake ya msingi katika shule ya Tumekuja. Mim alianza kujulikana kupitia kipindi cha watoto cha TVZ kwenye miaka ya 1970 hadi 1980, lakini baadaye yeye na wazazi wake walihamia Uingereza.

Mwanzoni mwa miaka ya 2000 Mim Suleiman akiwa anafanyakazi ya ualimu katika chuo cha Birmingham, Uingereza, siku moja ghafla aliamua kuchana na kazi hiyo na kuugeukia muziki ambao hata hakuwa na asili nao.

Mim alizihirisha kuwa kweli muziki ni kipaji na kama neema mtu anayotunukiwa nayo.
Mim amekuwa akiwashangaza watu wengi kwa uwezo wake mkubwa katika taaluma hiyo na sauti yake nzuri ya kughani.

“Jina Mim limekuwa baada ya kufanya kazi na Justin Adams na Juldeh Camarah katika albma yao Tell No Lies.  Mwaka 2009 alitumbuiza katika tamasha la Glastonbury na WOMAD huko Uingereza. Mwanadada mdogo mwenye sauti kubwa na vionjo vya aina yake na uwezo mkubwa wa kunengua, amejaaliwa na muonekanano wa kipekee,”

Mim Suleiman anasema “Nimekuwa nikijifunza kupitia muziki wa Bi Kidude katika maharusi na sherehe nyingine za kimila, ndoto yangu ni kumtafutata huyu bibi na kujifunza zaidi kutoka kwake na kisha kufanya naye kazi,”
BANANA ZORRO & THE B BAND (Tanzania)
Banana Zorro ni moja ya wanamuziki maarufu Nchini. Mtoto huyo wa mwanamuziki mkongwe Ally Zahir Zorro, anadhihirisha ule usemi usemao mtoto wa nyoka ni nyoka.

Kazi zake za awali Anakudanganya na Big Boss zilizopigwa tafu na mzazi wake huyo ndizo haswa zilizomtambulisha katika ramani ya muziki wa bongo fleva. Baadaye Banana alijiunga na kuni la BLoveM (Banana Loves Masiga) kabla ya kundi hilo kuvunjia.
Banana aliyejaaliwa na kipaji cha muziki, akiwa anafanya muziki wa rumba, dansi kidogo na bongo fleva aliwahi pia kufanya kazi na in Afrika Band na Sayari unit akiwa na Bushoke na Soul n Faith.

Nyimbo zake zilizowahi kufanya vizuri ni pamoja na Nimekuchagua wewe, Mama yangu, Hao Hao, Nataka Niwe Nawe, Sinyorita, Safari, Ninakuona, Mapenzi ya simu, Jua linazama, Wangu Maria, Mama Kumbena,Zoba, na nyinginezo nyingi.

